
৬৫৪
পুনশ্চ





অদৃশ্য মঞ্জরি তার আপনার রেণুর রেখায়

মেশে তব সীমন্তের সিন্দুরলেখায়।

সুদূর সে ফাল্গুনের স্তব্ধ সুর

তোমার কণ্ঠের স্বর করি দিল উদাত্ত মধুর।

যে চাঞ্চল্য হয়ে গেছে স্থির

তারি মন্ত্রে চিত্ত তব সকরুণ শান্ত সুগম্ভীর।











পুকুর-ধারে








দোতলার জানলা থেকে চোখে পড়ে

পুকুরের একটি কোণা।

ভাদ্রমাসে কানায় কানায় জল।

জলে গাছের গভীর ছায়া টল টল করছে

সবুজ রেশমের আভায়।

তীরে তীরে কলমিশাক আর হেলঞ্চ।

ঢালু পাড়িতে সুপারি গাছক’টা মুখোমুখি দাঁড়িয়ে।

এ ধারের ডাঙায় করবী, সাদা রঙন, একটি শিউলি;

দুটি অযত্নের রজনীগন্ধায় ফুল ধরেছে গরিবের মতো।

বাখারি-বাঁধা মেহেদির বেড়া,

তার ও পারে কলা পেয়ারা নারকেলের বাগান;

আরো দূরে গাছপালার মধ্যে একটা কোঠাবাড়ির ছাদ,

উপর থেকে শাড়ি ঝুলছে।

মাথায় ভিজে চাদর জড়ানো, গা-খোলা মোটা মানুষটি

ছিপ ফেলে বসে আছে বাঁধা ঘাটের পৈঠাতে—

ঘণ্টার পর ঘণ্টা যায় কেটে।



বেলা পড়ে এল।

বৃষ্টি-ধোওয়া আকাশ,

বিকেলের প্রৌঢ় আলোয় বৈরাগ্যের ম্লানতা।

